
Sveitarfélagið Skútustaðahreppur  

 

Sveitarstjórn Skútustaðahrepps fagnar framkominni stefnu um meðhöndlun úrgangs. Um er að ræða 

brýnan málaflokk sem hefur tengingu við flesta þætti íslensks samfélags og innviði landsins alls. 

Með stefnunni eru lögð drög að heildstæðri sýn í úrgangsmálum, en í þessu samhengi er mikilvægt að 

hafa í huga sjónarmið um uppbyggingu hringrásarhagkerfis, þ.e. að „úrgangur“ gangi ekki úr sér, 

heldur sé nýttur til sjálfbærrar verðmætasköpunar. Þá er jafnframt bent á mikilvægi þess að horfa til 

staðbundinnar notkunar á slíkri auðlind, svo sem kostur er, enda sparar það kostnað við flutning á 

milli landshluta.  

 

Í allri vinnu að úrgangsmálum er mikilvægast að vinna að því að ekki verði um myndun úrgangs að 

ræða. Þá þarf ekki að meðhöndla, endurvinna og farga honum (reduce, reuse, recycle). Það er 

ódýrasta lausnin og hefur minnst umhverfisleg áhrif. Mikilvægt er að umbuna einstaklingum, 

fyrirtækjum, stofnunum og sveitarfélögum sem stíga skref í átt til þessa. Sem dæmi er mikilvægt að 

kostnaði við endurvinnslutunnur sé haldið í lágmarki, t.d. í samhengi vörugjalda. Þá er eðlilegt að 

stefna að því að endurvinnsla sé staðbundin eins og kostur er, t.d. varðandi lífrænan úrgang. 

 

Víða má finna góð fordæmi erlendis og er eðlilegt að sé litið til reynslu annarra þjóð. Ef tekið er 

dæmi um samanburð t.d. við Þýskaland, má nefna að þar þekkja nefndarmenn umhverfisnefndar 

Skútustaðahrepps til fjögurra einstaklinga á á tveimur heimilum saman með tunnu fyrir rusl til 

urðunar (afgangsúrgang). Þar er um að ræða 30 lítra tunnu sem er tæmd á tveggja vikna fresti. Dæmi 

eru um sveitarfélög á Íslandi þar sem greiða þarf fyrir 200 lítra tunnu sem er tæmd nokkuð ört, í 

sumum tilvikum einungis með einum litlum poka. Þar þarf einnig sérstaklega að greiða fyrir að vera 

með endurvinnslutunnu. Þarna er um neikvæðan hvata að ræða. Í Þýskalandi er ekkert gjald tekið 

fyrir losanir á umbúðum og pappír enda er úrvinnslugjald á þeim og lífrænt sorp er jarðgert. Fólk 

getur því valið um stærð á ruslatunnum og gjald er eftir stærð. Einnig eru tunnurnar merktar með 

límmiða með nafni, heimilisfangi og strikamerki. Ef þarf aukalosun þá setur fólkið tunnuna út á götu 

á losunardögum, þær eru alltaf skannaðar og í lok árs fær maður aukareikning. Hér er verulegur hvati 

til að flokka og til að minnka rusl til urðunar verulega! 

 

Önnur hugmynd sem kom upp í umræðu um umsögn þessa var að hætta að taka blandað sorp við 

húsvegg heldur að þar væri aðeins safnað lífrænu, plasti og pappír (við brot þá er sektað eða lagt á 

"aukahreinsunargjald"). Fyrir sorp til urðunar þarf fólk að fara með það á gámasvæði, þar sem það er 

vigtað og skráð. Þarna er þetta þæginda-hvatinn, það er svo miklu þægilegra að endurvinna og að 

þurfa að fara sem sjaldnast með blandaðan úrgang.  

Umhverfi úrgangsmála er ekki einfalt og er mikilvægt að líta til ábyrgðar í því, út frá virðiskeðjunni. 

Þannig er ekki nægilegt að líta til ábyrgðar framleiðenda og neytenda, heldur þarf einnig að líta til 

dreifingaraðila og seljenda (verslunar). Þannig mætti sjá fyrir sér að verslunum yrði gert skylt að setja 

upp flokkunarbar og að taka við ónauðsynlegum umbúðum eftir kassa. Þannig lendir meðhöndlun og 

kostnaður við úrgangslosun á verslunum og til verður hvati fyrir þær að velja vörur sem eru ekki með 

óþarfa umbúðir eða umbúðir sem henta ekki til endurvinnslu. Það er ekki auðvelt fyrir neytendur sem 

að íhuga vel umhverfisspor sitt að stunda verslun og ástæða til að gera það auðveldara.  

 

Að mati Skútustaðahrepps ætti ekki að urða lífrænan úrgang heldur jarðgera og nýta til uppgræðslu 

eða með öðrum hætti. Bann við urðun lífræns úrgangs og jafnframt víðtækur stuðningur við 

sveitarfélögin og þannig heimilin og fyrirtækin ætti að koma til skoðunar. Aðgerðir tengt þessu gætu 

verið kennsla og fræðsla, útboð og hópinnkaup á stöðluðum lausnum, ásamt leiðbeiningum við 

söfnun og landgræðslu. Hér í sveitarfélaginu horfum við sérstakega til lausna þar sem hægt er að nýta 

jarðvarma og rafmagn til fullkominnar jarðgerðarstöðvar.  

